
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১০
এনক আর্ডেন।






ঈশ্বর বিশ্বাসী দৃঢ়, গম্ভীর এনক,

অকর্ম্মণ্য শয্যাশায়ী হইয়া এখন,

সংশয়ে হতাশে ঘোর প্রমাদ গণিল;

নিশি-শেষে নিদ্রাঘোরে দেখিল স্বপন

মর্মন্তুদ,—শিশুরা তাহার দারিদ্র্যের

দারুণ যন্ত্রণা ভুঞ্জে, অন্ন-কষ্ট পায়;—

আর তার—আদরের আদরিণী এনি,

ভিখারিণী পথে পথে। কাতরে ডাকিল—

“জগদীশ! রক্ষা কর বিপদে তাদের।

ঘটে যাহা ঘটুক আমার ভাগ্য’পরে।”

ঈশ্বরে জানায় যবে প্রার্থনা এরূপ,

আসি উপস্থিত তথা পোতাধ্যক্ষ এক—

যাঁহার অধীনে কর্ম্ম করিলা এনক।

জানিতেন এনকের গুণ সবিশেষ;

দৈব দুর্ঘটনা তার শুনি সেই হেতু,

আসিলেন পাশে তার; কহিলেন ধীরে,—

“চীনদেশে যাইবে জাহাজ আমাদের,

আছে প্রয়োজন তার কর্মচারী এক

দ্রব্য-জাত-রক্ষা-হেতু; যাবে কি এনক?

ছাড়িবে জাহাজ এই বন্দর হইতে।

